La miur emigrada
Ei era inagada ina miur che ha stuiu bandunar sia patria. Ils baghetgs nua ch’ella e ses perdavons eran stai da casa, ein vegni modernisai dil taliter. Perquei dat ei leu buca pli ils refugis per las miurs en tut lur prighels.

Ella sto pia emigrar. Quei ei, sco nus savein, nuota sempel. Igl ei in liung liung viadi. Per las miurs cun lur combettas cuortas ei tut aunc bia bia pli lunsch.

Ed aunc enzatgei. Dretg e seniester sto ella far adatg da buc entupar creatiras pli grondas che savessen vegnir suenter e schizun mazzar ella. Adina untgir ni fugir dils auters. Quei ha num vus, cunzun per ina miur. Ed el cor eis ella aschi tresta, lai encrescher per la patira d’ina gada. Na, emigrar ei tut auter che sempel!

In gi denton ha ella cletg. Ella entaupa in puppen tgietschen. Tgei bien sentiment, finalmein in dalla medema grondezia e lu aunc in carin! Quel damonda ella: “Mo nua vas era ti tut persula?”

“Jeu, jeu stoiel emigrar, encurir in’autra patria.”

“Sche nua vul ti lu ir?”

“Gliez sai jeu era buc. Sch’igl ei mo zanua ch’ins sa viver ed esser empau segirs. Jeu sun cuntenta cun pauc.”

“Sche teidla”, gi il puppen tgietschen, “teidla, jeu sai nua che ti anflas quei che ti enqueras. Sche ti vas cheu agrado, vegns ti tier in liug nua ch’ei han plaz per da tuttas sorts animals, per pigns e gronds. Igl ei nuota aschi lunsch, era sche ti sas secapescha buca ir aschi dabot sco jeu. Semplamein cheu agrado stos ti ir.”

La miur engrazia zun fetg per il bien cussegl, dat adia al puppen tgietschen e cuntinuescha cun curascha il viadi alla tscherca dalla patria nova. E mira po, suenter in pèr gis vegn ella en in liug nua ch’ins auda dalunsch da tuttas sorts vuschs dad animals.

Suenter ina piaza vegn ella tier ina gronda gronda seiv e vesa denter ils spizzauls viaden entirs curtgins, casas e claus e casets. Igl ei in zoo. Cheu prendan ei si tei, selegra la miur. Tgei vul aunc dapli? Tgei cletg! Il puppen tgietschen ha giu raschun. Quei ei il liug per tei, il liug che ti encurevas.

Cun grond tschaffen va ella dall’entrada gronda viaden, cartend che tut vegni encunter per far il beinvegni ad ella. Mo oha! Cheu tscharna in survigilader la miur. El tschappa ina scua e cuora suenter ad ella per mislar la paupra creatira.

Ella peglia ina stermentusa tema e fui. Per cletg vegn ella aunc da seschluitar sut in pèr ballas fein. Tgei trumpada! Ella carteva dad esser beinvegnida, e gia cuora enzatgi suenter per sturnir ella. Tgei pauper mund! Da cheu vi jeu fugir aschi dabot sco pusseivel.

Sin sia fuigia vegn ella sper in stermentus animal vi. Ella bunamein snarrescha dalla tema. Igl ei in elefant. Ella ha aunc mai viu in tal e gnanc semiau d’enzatgei aschi grond. “Ah, uss eis ti persa, dil tuttafatg persa.”

Igl elefant ha cattau ad adagur la miur che trembla sco ina caglia e che fui tgei ch’ella po. El cloma suenter ad ella: “Mo tgei eis ei cun tei che ti tremblas aschia?”

Tgei, quel discuora cun mei, tratga ella, stat eri e rispunda: “Jeu sun piarsa. Tut ei encunter mei.”

“Na na, ti eis nuota piarsa, fai quen!” gi el. “Jeu fetschel schuber nuot a ti. Mo stai cheu tier mei, jeu vi schon pertgirar tei.”

“Mo fas ti lu propi nuot?”

“Na, franc buc. Stai ti cheu tier mei, sche ti eis en prighel. Stai cheu, e lu vein nus empau cumpignia in cun l’auter.”

Ed ella ei stada leu. Gl’emprem secapescha cun in sterment respect viers quei coloss e culla tema ch’ella savessi puspei vegnir a mauns al guardian dalla scua. Mo plaunet vegn ei tonaton meglier. E suenter in pèr gis ein els dus buns amitgs, el, igl elefant ed ella, la miur. Els han bi ensemen.

In gi damonda la miur igl elefant: “Mo daco sai jeu esser ti’amitga, jeu che sun aschi pintga e fleivla e ti aschi gronds e ferms?”

“Teidla”, gi el, “ell’amicezia dependa ei ni dil grond ni dil pign. Ei dependa d’enzatgei auter. Uarda, culs gronds hai jeu tuttavia buca fatg bunas experienzas en caussas d’amicezia, per semeglia culs carstgauns ch’ins sto matei era quintar denter ils gronds.”

“Ai, gliez creiel jeu”, gi ella. “Jeu hai tut tema da patertgar vid ils carstgauns. Sche ti savesses! Quel ch’ha vuliu sturnir mei culla scua.”

“Gie, era nus elefants, mo mira, per tgei intents ch’il carstgaun drova nus. Mo per luvrar ed aunc inagada luvrar. Ni quei zoo che para a biars aschi bials, tgei munta el per nus? Quei ei perschunia. Nus savein mai esser nua che nus lein ni sco nus lein. Star cheu onns ed onns per schar mirar nus cun bucca aviarta, sco sche nus existessen mo per quei. Tgei amicezia savess ei dar cun tals che mo nezegian ora nus? Cun tei denton sai jeu ver amicezia, senza che ti veglies nezegiar ora mei.”

La miur fa cun empau luschezia: “Ton meglier, sche ti manegias. Quei vess jeu mai tertgau. Mo speronza sai jeu era far in plascher a ti inagada ni l’autra. Teidla, a mi vegn ei gest endamen co jeu savess far. Sche ti has inagada ni l’autra che morda enzanua e vegns buca vitier, mo gi a mi. Jeu vi lu schon ir a sgartar.”

“Gliez ei flot. E sche ti eis inagada propi en prighel, forsa dil guardian culla scua ni d’in gat, lu sas nua che ti sas fugir? El ner basegns fuis ti semplamein si ed en ina da mias ureglias, e negin che smina che ti eis en leu.”

“Ai, quei vess jeu mai tertgau. Mo lu matei che nus stuein far in’emprova in gi?”

“Igl ei meglier da patertgar avon ch’igl ei memia tard.”

In’autra gada ch’els ein ensemen patarlan els puspei dil carstgaun e dallas experienzas ch’ins fa cun quel. Igl elefant gi: “Gie, il carstgaun, lez ei il problem. Tut vul el saver e sur da tut vul el reger. Nus, en quels zoos, fagein magari las dètgas experienzas. A mi ha in da quels che vegnan a mirar nus, dau inagada in metga. Metgas vein nus secapescha pli che bugen. Mo tgei fuva en quella metga? In hazra guila, patratga, ina guila, propi ina guila. Ti sas s’imaginar con mal che quei ha fatg. Per cletg hai jeu sentiu ella cun strenscher la metga culla tromba. Jeu hai dau in tal berghel ch’il guardian ei vegnius ed ha tratg ora ella.”
“Er’ei quel ch’ei vegnius suenter a mi culla scua?”

“Gliez sai jeu buc. Ei dat gie cheu ina roscha guardians, era buns, gliez ei franc.”

E la miur cuntinuescha: “E sche ti savesses tgei ch’il carstgaun fa cun nus miurs aschi pintgas. Tissis mettan els, ch’ins crei ch’ei seigi enzatgei bien, mo gl’ei tissi, dolurs e mort. Era mia mumma han ei pudiu tier aschia. E lu pér ils gats, da quels hai jeu tema! E teidla mo, in’enconuschenta ha raquintau caussas sgarscheivlas. Biaras da nus drovan ei els laboratoris, sprezzan en tissis ni taglian si nus vivas per mirar co nus reagin. Ei vegn tut schliet, sch’jeu patratgel vidlunder. Ah, con bi ch’jeu astgel esser cheu tier tei!”

“E, gi el, sas ti tgei ch’il carstgaun fa magari cun nus elefants? El va a catscha e mazza nus mo pervia da nos dents ch’el pren sco trofeas per sefar da grond. Pia spirontamein per far en tocca nus. Gie, vesas, gia cun svidar il cor l’in a l’auter, vegn ei empau pli lev, ni buc? Era quei ei matei amicezia.”

In gi che la miur ha che semeglia liung, gi ella agl elefant: “Oz less jeu ir empau a spass mo cheu damaneivel, secapescha. Jeu tuornel lu gleiti.
Pér va, sche ti manegias”, gi el. “Ti eis pintga e sas ir. Jeu sai buc ir, perquei ch’jeu sun gronds. Va pér. Mo dai adatg, nevé!”

“Gie gie”, fa ella e va. Sin sia spassegiada vegn ella beingleiti sper dus gronds sacs aveina vi. Ai, co quei freda bien! E sch’ei freda aschi bien, co fuss ei pér cun schigiar la caussa! Ella po buca seretener ed entscheiva a ruir vid il sac giudem el cantun. Gie, sulettamein schigiar in tec. Con delizius che quei vegn ad esser! Jeu hai gia dagitg buca giu enzatgei aschi bien. – 

Ella sedrova tgei ch’ella po da far ina rusnetta el sac. Dallas queidas ch’ella ha per in pèr garnins d’aveina, tut secumblida ella. In gat denton ha gia dalunsch udiu enzatgei a sgarar. El spiunescha dretg e seniester, tgei che quei savessi esser e catta adagur la miur. Scochemai fa el las preparativas per pigliar la preda, seplacca ed ei spir tensiun avon che far il segl decisiv.

Per cletg ha igl elefant buca pers or dad egl la miur, sia amitga. Per cletg ha el observau tut ils manevers dil gat. E propi il pli davos mument avon ch’il gat segli vi silla miur, dat el ina zappitschada che tut trembla, in berl aschi mitgiert sco pusseivel ed ina suflada cun sia tromba. Il gat peglia ina stermentusa tema e fui tgei ch’el po.
Pér ussa sededesta la miur da sias queidas e vesa, en tgei prighel immens ch’ella ei stada. Tut a tremblond cuora ella puspei vi tier siu amitg, igl elefant.

“Has viu”, gi el, “has viu, pervia da tias stodas queidas d’in pèr garnins d’aveina vesses ti bunamein pers la veta.”

“Gie, sch’jeu vess buca giu tei, lu, lu… E co ti has fatg stremblir la tiara cun tia pluntanada.”

El rispunda: “Lein esser cuntents ch’igl ei iu aschi bein, pertgei nus s’udin ensemen.”

da Ulrich Caflisch

ord “Fablas”, Flem, Ediziun dalla Renania, 1993:29-40
